
Ganeshvarakritam Skanda Kavacham

ગણેશ્વરકૃતં સ્કન્દકવચમ્

(શિવરહસ્યાન્તર્ગતે ઈશાખ્યે)

ગણેશ્વર ઉવાચ ।
કનકકુણ્ડલમણ્ડલરાજિત
સરસિજામલસુન્દરલોચનમ્ ।
નિશિતશસ્ત્રશરાસન ધારિણં
શરવણોદ્ભવમીશસુતં નમઃ॥ ૧૫૬॥
સિન્દૂરારુણમિન્દુકાન્તિવદનં કેયૂરહારાદિભિ-
ર્દિવ્યૈરાભરણૈર્વિભૂષિતતનું     સ્વર્ગસ્ય સૌખ્યપ્રદમ્ ।
અમ્ભોજાભયશક્તિ કુક્કુટધરં દિવ્યાઙ્ગરાગોજ્જ્વલં
સુબ્રહ્મણ્યમુપાસ્મહે પ્રણમતાં સર્વાર્થસિદ્ધિપ્રદમ્॥ ૧૫૭॥
- -

શિખાં રક્ષેત્કુમારસ્તુ કાર્તિકેયઃ   શિરોઽતુ ।
લલાટં પાર્વતીસૂનુર્વિશાખોઽવતુ   ભ્રૂયુગમ્॥ ૧૫૮॥
નેત્રેઽવ્યાત્ક્રૌઞ્ચભેદી ચ નાસિકાં શિખિવાહનઃ ।
કર્ણદ્વયં શક્તિધરઃ કર્ણમૂલે ષડાનનઃ॥ ૧૫૯॥
ગણ્ડયુગ્મં મહાસેનઃ કપોલૌ તારકાન્તકઃ ।
ઓષ્ઠદ્વયં ચ સેનાની રસનાં શિખિકેતનઃ॥ ૧૬૦॥
તાલું કલાધરઃ પાતુ દંષ્ટ્રાં  દેવશિખામણિઃ ।
ગાઙ્ગેયશ્ચુબુકં  પાતુ મુખં પાતુ શિખોદ્ભવઃ॥ ૧૬૧॥
હનૂ હરસુતઃ પાતુ પાતુ કણ્ઠં સદાગ્નિભૂઃ ।
ગ્રીવાં ગૌરીસુતઃ પાતુ કક્ષૌ કારુણ્યવારિધિઃ॥ ૧૬૨॥
સ્કન્ધૌ મમાવતાત્સ્કન્દો બાહુલેયો ભુજૌ મમ ।

બાહૂ ભવોદ્ભવઃ પાતુ કરૌ ષાણ્માતુરોઽવતુ॥ ૧૬૩॥
અઙ્ગુલી  પિઙ્ગલઃ  પાતુ હૃદયં મધુમિત્રજિત્ ।
નાભિં  મમોદરં ચૈવ સુબ્રહ્મણ્યઃ સદાવતુ॥ ૧૬૪॥
મધ્યં જગદ્વિભુઃ પાતુ નાભિં  દ્વાદશલોચનઃ ।
કટિં  દ્વિષડ્ભુજઃ પાતુ ગુહ્યં પાતુ ગુહઃ સદા॥ ૧૬૫॥
જઘનં જાહ્નવીસૂનુઃ પૃષ્ઠં પ્રમથનાયકઃ ।
ઊરૂ પાયાદુમાપુત્રો જાનુયુગ્મં જગદ્ધિતઃ॥ ૧૬૬॥
જઙ્ઘે  પાતુ જગત્પૂજ્યઃ પાતુ ગુલ્ફૌ મહાબલઃ ।
પાદૌ પાતુ પરં જ્યોતિઃ સર્વાઙ્ગં  કુક્કુટધ્વજઃ॥ ૧૬૭॥
ઊર્ધ્વં પાતુ મહોદારોઽપ્યધસ્તાત્પાતુ શાઙ્કરિઃ ।
પાર્શ્વં નઃ પાતુ પાપઘ્નઃ સર્વતઃ પાતુ શક્તિધૃક્ ॥ ૧૬૮॥
પૂર્વાહ્ણેઽવ્યાત્પરં  બ્રહ્મ મધ્યાહ્નેઽવતુ  તારજિત્ ।
અપરાહ્ણે ગુહઃ પાતુ રાત્રૌ દૈત્યાન્તકોઽવતુ॥ ૧૬૯॥
ત્રિસન્ધ્યં ચ સુધીઃ પાતુ સર્વદા પાતુ બર્હિગઃ   ।
બહિષ્ઠં ષણ્મુખઃ પાતુ અન્તઃસ્યં કૃત્તિકાસુતઃ ॥ ૧૭૦॥
વ્રજન્તં સુરસૈન્યેશઃ અટન્તં પાશધૃગ્વિભુઃ ।
શયાનં પાતુ શૂરઘ્નો માર્ગે પાતુ કુમારકઃ॥ ૧૭૧॥
વને રણે ગિરિચરઃ સદા રક્ષતુ માં વટુઃ  ।
સુબ્રહ્મણ્યસ્ય કવચં ધર્મકામાર્થમોક્ષદમ્॥ ૧૭૨॥
મન્ત્રાણાં પરમં મન્ત્રં ગુહ્યાદ્ગુહ્યતરં સદા ।
પઠન્ શ્રૃણ્વન્ સર્વપાપૈઃ રોગૈશ્ચાપિ વિમુચ્યતે॥ ૧૭૩॥
॥ ઇતિ શિવરહસ્યાન્તર્ગતે ગણેશ્વરકૃતં સ્કન્દકવચં સમ્પૂર્ણમ્॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । ૩૮ । ૧૫૬-૧૭૩॥

- .. shrIshivarahasyam . IshAkhyaH dvAdashamAMshaH . 38 . 156-173 ..

Notes:

Gaṇeśvara ગણેશ્વર renders a SkandaKavacaStotram સ્કન્દકવચસ્તોત્રમ્ towards the conclusion

of the discourse of The ŚivaRahasyam શિવરહસ્યમ્.

